ՀԻՄՆԱՎՈՐՈՒՄ

«Տրանսպորտային միջոցների պետական գրանցման գործողությունների կատարման բացառություններ սահմանելու մասին» ՀՀ կառավարության որոշման նախագծի ընդունման վերաբերյալ
1. Ընթացիկ իրավիճակը և իրավական ակտի ընդունման անհրաժեշտությունը․
Որոշման նախագծի (այսուհետ՝ Նախագիծ) ընդունումը պայմանավորված է այն հանգամանքով, որ Լեռնային Ղարաբաղից բռնի տեղահանման արդյունքում Հայաստանի Հանրապետությունում են հայտնվել մասնավոր սեփականություն չհանդիսացող թեթև մարդատար ավտոմոբիլներ, որոնք, ունենալով փաստացի տիրապետողներ կամ օգտագործողներ, Հայաստանի Հանրապետությունում դեռևս չեն հանդիսանում սեփականության իրավունքի օրինական օբյեկտ: Այս առումով, անհրաժեշտություն է առաջացել պետական իրավաչափ մոտեցմամբ, սոցիալական արդարության հիման վրա, պարզեցված ընթացակարգով լուծել նշված տրանսպորտային միջոցների (բացառությամբ օրենսդրությամբ սահմանված դեպքերի) նկատմամբ սեփականության իրավունքի պետական գրանցման խնդիրը՝ շեշտադրում կատարելով Լեռնային Ղարաբաղից բռնի տեղահանված, այդ տրանսպորտային միջոցները իրավաչափորեն փաստացի տիրապետող կամ օգտագործող անձանց իրավունքների պաշտպանության առաջնահերթության վրա: Միաժամանակ, վերջին նկատառումներից ելնելով, նախատեսվում է Նախագծով սահմանված ժամկետում նշված տրանսպորտային միջոցների նկատմամբ Նախագծի շահառու հանդիսացող անձանց անվամբ Հայաստանի Հանրապետությունում սեփականության իրավունքի պետական գրանցման դեպքում շահառուներից չպահանջել փոխադրամիջոցի գույքահարկի պարտավորությունների ամբողջական կատարման մասին տեղեկանք։ 
2. Կարգավորման նպատակը և բնույթը․
Տրանսպորտային միջոցի նկատմամբ սեփականության իրավունքի պետական գրանցման համար, ի թիվս սահմանված այլ պահանջների, Հայաստանի Հանրապետության կառավարության 2010 թվականի սեպտեմբերի 9-ի N 1251-Ն որոշմամբ հաստատված 4-րդ հավելվածի 1-ին կետի 2-րդ ենթակետով նախատեսված է տրանսպորտային միջոցի ձեռքբերման օրինականությունը հավաստող փաստաթուղթ ներկայացնելու պահանջ: Նշված պահանջի իրագործումը Լեռնային Ղարաբաղից բռնի տեղահանման արդյունքում Հայաստանի Հանրապետությունում հայտնված և մասնավոր սեփականություն չհանդիսացող տրանսպորտային միջոցների պարագայում, սոցիալական և տեխնիկական բարդությունների պատճառով, խնդրահարույց է։ Ուստի Նախագծի նպատակը համապատասխան տրանսպորտային միջոցների (բացառությամբ ՀՀ օրենսդրությամբ սահմանված դեպքերի) նկատմամբ սեփականության իրավունքի պետական գրանցման շահառուներին նշված պահանջի կատարման պարտականությունից ազատումն է (ընդհանուր կարգավորումներից սահմանելով բացառություն)՝ դրա փոխարեն նախատեսելով պարզեցված և իրագործելի պահանջ: Բացի այդ, սոցիալական նկատառումներից ելնելով, կարգավորման նպատակն է՝ շահառուներին ազատել նաև փոխադրամիջոցի գույքահարկի պարտավորությունների ամբողջական կատարման մասին տեղեկանքի ներկայացման պարտականությունից։
3. Ակնկալվող արդյունքը.
Նախագծի ընդունման արդյունքում ակնկալվում է Լեռնային Ղարաբաղից բռնի տեղահանման արդյունքում Հայաստանի Հանրապետությունում հայտնված և մասնավոր սեփականություն չհանդիսացող տրանսպորտային միջոցները (բացառությամբ ՀՀ օրենսդրությամբ սահմանված դեպքերի) փաստացի տիրապետող կամ օգտագործող, բռնի տեղահանված անձանցից իրենց անվամբ տվյալ տրանսպորտային միջոցների սեփականության իրավունքի պետական գրանցման գործողության ժամանակ տրանսպորտային միջոցի ձեռքբերման օրինականությունը հավաստող փաստաթուղթ չպահանջել և սեփականության իրավունքի գրանցումը կատարել նշված տրանսպորտային միջոցների տիրապետման կամ օգտագործման օրինականությունը հավաստող փաստաթղթի (փաստաթղթերի) հիման վրա, ինչպես նաև՝ նշված դեպքում շահառուներին ազատել փոխադրամիջոցի գույքահարկի պարտավորությունների ամբողջական կատարման մասին տեղեկանքի ներկայացման պարտականությունից։

Արդյունքում, Նախագծով նախատեսված կարգավորումները կնպաստեն շահառուների կողմից համապատասխան տրանսպորտային միջոցների նկատմամբ սեփականության իրավունքի գրանցման անխոչընդոտ, պարզեցված և արտոնյալ ընթացակարգով իրականացմանը։
4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ներքին գործերի նախարարության կողմից։
5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները․
Նախագծի ընդունման արդյունքում ՀՀ պետական բյուջեում եկամուտների և ծախսերի էական փոփոխություն չի ակնկալվում։
Նախագծի ընդունման արդյունքում այլ իրավական ակտերում փոփոխություններ և լրացումներ կատարելու անհրաժեշտություն չի առաջանա:
6. Կապը ռազմավարական փաստաթղթերի հետ.
Նախագիծը չի բխում ռազմավարական ծրագրերից։
ՀՀ ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ
